
YUQORI SINF O‘QUVCHILARIDA YOZUV KOMPETENSIYASINI 
TAKOMILLASHTIRISHNING AMALIY-USLUBIY ASOSLARI 
 
Abduqahhorova Mahliyo Farhodjon qizi 

Annotatsiya. Mazkur maqolada yuqori sinf o‘quvchilarida yozuv kompetensiyasini takomillashtirishning amaliy-
uslubiy asoslari tahlil qilinadi. Tadqiqotda yozuvni o‘qitishda jarayonli yondashuvning o‘rni va ahamiyati ilmiy 
jihatdan asoslab berilgan. Nazariy tahlil va empirik kuzatishlar asosida yozuv kompetensiyasini rivojlantirishda 
bosqichma-bosqich yondashuvning samaradorligi aniqlangan. Tadqiqot natijalari shuni ko‘rsatadiki, yozuv 
jarayonini rejalashtirish, qayta ko‘rib chiqish va tahrirlash bosqichlari o‘quvchilarning mantiqiy fikrlashini, yozma 
nutqining izchilligini hamda grammatik savodxonligini oshirishga xizmat qiladi. Shuningdek, mazkur yondashuv 
o‘quvchilarning mustaqil ishlash va o‘z-o‘zini nazorat qilish ko‘nikmalarini rivojlantiradi. Maqolada yozuv 
kompetensiyasini takomillashtirishga qaratilgan amaliy-uslubiy tavsiyalar ishlab chiqilgan. 

Annotation. This article analyzes the practical and methodological foundations for improving writing competence 
among senior high school students. The study scientifically substantiates the role and significance of the process-
based approach in teaching writing. Based on theoretical analysis and empirical observation, the effectiveness of 
a step-by-step approach to developing writing competence was identified. The results indicate that planning, 
revising, and editing stages of the writing process enhance students’ logical thinking, coherence in written 
expression, and grammatical proficiency. Moreover, this approach fosters students’ independent work and self-
regulation skills. Practical and methodological recommendations for improving writing competence are provided. 

KIRISH 

Hozirgi globallashuv sharoitida chet tillarni o‘qitish jarayonida kommunikativ 

kompetensiyani shakllantirish ustuvor vazifalardan biri sifatida qaralmoqda. Ushbu 

kompetensiyaning muhim tarkibiy qismlaridan biri bo‘lgan yozuv ko‘nikmasi o‘quvchilarning 

fikrni yozma shaklda aniq, mantiqiy va izchil ifodalash imkoniyatini belgilaydi. Shu jihatdan, 

ayniqsa, yuqori sinf o‘quvchilarida yozuv kompetensiyasini rivojlantirish masalasi alohida 

ilmiy va amaliy ahamiyat kasb etadi. 

Yozuv faoliyati nafaqat lingvistik bilimlarni, balki kognitiv va metakognitiv 

ko‘nikmalarni ham talab qiladigan murakkab jarayon hisoblanadi. Shu sababli uni samarali 

o‘qitish uchun an’anaviy metodlardan tashqari zamonaviy pedagogik yondashuvlarga tayanish 

zarur. 

Yozuv kompetensiyasi til o‘rganish jarayonida shakllanadigan ko‘p komponentli tizim 

bo‘lib, u o‘quvchining til birliklaridan maqsadga muvofiq foydalanish, matnni mantiqan tashkil 

https://doi.org/10.47390/ydif-y2026v2i7/n14

etish va kommunikativ vazifani to‘liq bajarish qobiliyatini o‘z ichiga oladi. Tadqiqotchilar 

yozuvni faqat grammatik jihatdan to‘g‘ri gaplar yig‘indisi sifatida emas, balki mazmunan yaxlit 

va kommunikativ jihatdan samarali matn yaratish jarayoni sifatida talqin qiladilar. Buyuk 

Britaniyalik olima Tricia Hedge yozuv faoliyatini rejalashtirish, tashkil etish va tahrirlash 

bosqichlarini o‘z ichiga olgan murakkab kognitiv faoliyat sifatida izohlaydi. Bu esa o‘quvchidan 

nafaqat til bilimlarini, balki mantiqiy fikrlash, tahlil qilish va o‘z-o‘zini nazorat qilish 

ko‘nikmalarini ham talab qiladi. Shuningdek, yozuv kompetensiyasi diskursiv va pragmatik 

jihatlarni ham o‘z ichiga oladi. Ya’ni, o‘quvchi matnni nafaqat grammatik jihatdan to‘g‘ri tuzishi, 

balki uni muayyan auditoriyaga mos ravishda tashkil eta olishi lozim. 

Yozuvni o‘qitish metodikasida bir nechta asosiy yondashuvlar shakllangan bo‘lib, ular 

orasida jarayonli va mahsulotga yo‘naltirilgan yondashuvlar eng ko‘p qo‘llaniladiganlari 

hisoblanadi. Jarayonli yondashuv yozuvni bosqichma-bosqich amalga oshiriladigan faoliyat 

sifatida talqin etadi. Bu yondashuvga ko‘ra, yozuv g‘oyalarni ishlab chiqishdan boshlanib, ularni 

rejalashtirish, dastlabki variantni yaratish, qayta ko‘rib chiqish va tahrirlash orqali yakuniy 

matnga aylantiriladi. Tompkins ushbu jarayonning har bir bosqichi o‘quvchining yozuv 

ko‘nikmalarini rivojlantirishda muhim rol o‘ynashini ta’kidlaydi. Bunga qarama-qarshi 

ravishda, mahsulotga yo‘naltirilgan yondashuvda asosiy e’tibor yakuniy natijaga qaratiladi. 

O‘quvchilar namunaviy matnlar asosida yozishni o‘rganadilar va grammatik to‘g‘rilik ustuvor 

ahamiyat kasb etadi. Biroq, tadqiqotlar bu yondashuv o‘quvchilarning ijodkorligini yetarli 

darajada rivojlantirmasligini ko‘rsatadi. Yuqori sinf o‘quvchilarida yozuv kompetensiyasini 

rivojlantirishda amaliy metodlar alohida ahamiyat kasb etadi. Eng avvalo, yozuvni bosqichli 

tashkil etish o‘quvchilarga murakkab vazifani kichik qismlarga ajratib bajarish imkonini beradi. 

Bu esa ularning yozuv jarayonini ongli ravishda boshqarishiga yordam beradi. Bundan tashqari, 

o‘quvchilarni o‘zaro hamkorlikda ishlashga jalb qilish ham samarali natija beradi. Xususan, 

peer-review usuli orqali o‘quvchilar bir-birining ishini tahlil qiladi, bu esa ularning tanqidiy 

fikrlash qobiliyatini rivojlantiradi hamda xatolarni chuqurroq anglashga yordam beradi. 

O‘qituvchi tomonidan beriladigan feedback ham yozuv kompetensiyasini shakllantirishda 

muhim omil hisoblanadi. Buyuk Britaniyalik tilshunos olim Ken Hyland fikricha, samarali 

feedback o‘quvchining nafaqat xatolarini ko‘rsatishi, balki ularni qanday tuzatish mumkinligini 

ham tushuntirishi lozim. Zamonaviy ta’lim jarayonida axborot-kommunikatsiya 

texnologiyalaridan foydalanish ham muhim ahamiyatga ega. Raqamli vositalar o‘quvchilarga 

yozuv jarayonini yanada interaktiv va samarali tashkil etish imkonini beradi. 

TADQIQOT METODOLOGIYASI 

Mazkur tadqiqot yuqori sinf o‘quvchilarida yozuv kompetensiyasini 

takomillashtirishning amaliy-uslubiy asoslarini aniqlashga qaratilgan bo‘lib, unda nazariy va 

empirik metodlarning kompleks qo‘llanilishi ta’minlandi. Tadqiqot jarayonida yozuvni o‘qitish 

metodikasiga oid zamonaviy yondashuvlar tahlil qilinib, ularning amaliy samaradorligi 

o‘rganildi. 

Tadqiqotning nazariy asosini shakllantirishda ilmiy-pedagogik va metodik adabiyotlarni 

tahlil qilish muhim o‘rin tutdi. Xususan, yozuv kompetensiyasining mohiyati, uning tarkibiy 

komponentlari hamda uni rivojlantirishga qaratilgan jarayonli yondashuvning nazariy jihatlari 

o‘rganildi. Shuningdek, turli ilmiy manbalarda ilgari surilgan qarashlar qiyosiy tahlil qilinib, 

umumlashtirish asosida tadqiqotning metodik yo‘nalishi belgilab olindi. 

Empirik bosqichda esa kuzatish, pedagogik tajriba va yozma ishlarni tahlil qilish 

metodlaridan foydalanildi. Tadqiqot umumta’lim maktabining yuqori sinf o‘quvchilari 

ishtirokida olib borildi. Tajriba jarayonida o‘quvchilarning yozuv faoliyati muntazam kuzatilib, 

ularning yozma ishlaridagi o‘zgarishlar tizimli ravishda qayd etib borildi. 

Pedagogik tajriba jarayonida yozuvni o‘qitishda jarayonli yondashuv elementlari 

amaliyotga joriy etildi. Xususan, o‘quvchilar yozuv topshiriqlarini bajarishda g‘oyalarni ishlab 

chiqish, rejalashtirish, dastlabki variantni yozish, qayta ko‘rib chiqish va tahrirlash kabi 

bosqichlar asosida ishlashga yo‘naltirildi. Ushbu jarayon o‘quvchilarning mustaqil fikrlash, 

matnni mantiqan tashkil etish va o‘z xatolarini aniqlash ko‘nikmalarini rivojlantirishga xizmat 

qildi. 

Tadqiqot davomida o‘quvchilarning yozma ishlari maxsus mezonlar asosida tahlil 

qilindi. Baholashda matnning mantiqiy izchilligi (coherence), grammatik to‘g‘riligi, leksik 

boyligi hamda umumiy tuzilmasi inobatga olindi. Har bir ko‘rsatkich o‘quvchilarning yozuv 

kompetensiyasini aniqlashda muhim mezon sifatida qaraldi. Olingan natijalarni qayta ishlashda 

taqqoslash, tahlil qilish va umumlashtirish metodlaridan foydalanildi. Tadqiqot natijalari 

asosida yozuv kompetensiyasini rivojlantirishga qaratilgan samarali amaliy-uslubiy tavsiyalar 

ishlab chiqildi. Shu tariqa, mazkur metodologiya yozuv kompetensiyasini takomillashtirish 

jarayonini har tomonlama o‘rganish hamda uning samarali yo‘llarini aniqlash imkonini berdi. 

NATIJALAR VA MUHOKAMA 

Tadqiqot jarayonida o‘tkazilgan kuzatishlar va yozma ishlar tahlili yuqori sinf 

o‘quvchilarida yozuv kompetensiyasini rivojlantirishda jarayonli yondashuvning 

samaradorligini ko‘rsatdi. Dastlabki bosqichda o‘quvchilarning yozma ishlarida mantiqiy 

izchillikning yetarli darajada shakllanmaganligi, fikrlarning uzviy bog‘lanmaganligi hamda 

grammatik xatolarning ko‘pligi kuzatildi. Ayniqsa, o‘quvchilar tomonidan matnni rejalashtirish 

va qayta ko‘rib chiqish bosqichlariga yetarli e’tibor berilmasligi aniqlangan. Tajriba jarayonida 

yozuvni bosqichma-bosqich tashkil etishga asoslangan jarayonli yondashuv elementlari joriy 

etilgach, o‘quvchilarning yozma ishlarida sezilarli ijobiy o‘zgarishlar kuzatildi. Xususan, 

o‘quvchilar matn tuzishda avvaldan rejalashtirishga ko‘proq e’tibor bera boshladilar, bu esa 

ularning fikrlarini aniq va izchil ifodalashiga imkon yaratdi. Natijada matnlarning mantiqiy 

tuzilishi yaxshilandi, kirish, asosiy qism va xulosa o‘rtasidagi bog‘liqlik ancha mustahkamlandi. 

Shuningdek, qayta ko‘rib chiqish va tahrirlash bosqichlarining muntazam qo‘llanilishi 

o‘quvchilarning o‘z xatolarini aniqlash va tuzatish ko‘nikmalarini rivojlantirdi. Bu esa 

grammatik va leksik xatolar sonining kamayishiga olib keldi. O‘quvchilar yozuvni bir martalik 

faoliyat sifatida emas, balki takomillashtiriladigan jarayon sifatida qabul qila boshladilar. 

Natijalar shuni ko‘rsatdiki, jarayonli yondashuv o‘quvchilarning yozuvga bo‘lgan munosabatiga 

ham ijobiy ta’sir ko‘rsatdi. Ular yozuv topshiriqlarini bajarishda faolroq ishtirok eta boshladilar 

hamda o‘z fikrlarini erkinroq ifodalashga intildilar. Bu esa o‘quvchilarning yozuvga bo‘lgan 

motivatsiyasining oshganligini ko‘rsatadi. Olingan natijalar ilmiy adabiyotlarda keltirilgan 

qarashlar bilan hamohangdir. Xususan, Tompkins yozuvni bosqichma-bosqich tashkil etish 

o‘quvchilarning yozuv ko‘nikmalarini izchil rivojlantirishini ta’kidlaydi. Shuningdek, Hyland 

yozuv jarayonida feedback va tahrirlash bosqichlarining muhimligini alohida qayd etadi. 

Mazkur tadqiqot natijalari ham ushbu fikrlarni tasdiqlaydi. 

Shunday qilib, tadqiqot natijalari asosida aytish mumkinki, yozuv kompetensiyasini 

takomillashtirishda jarayonli yondashuvdan foydalanish o‘quvchilarning nafaqat yozuv sifati, 

balki ularning mustaqil fikrlash va o‘z-o‘zini nazorat qilish ko‘nikmalarini ham rivojlantirishga 

xizmat qiladi. Bu esa mazkur yondashuvning amaliy-uslubiy jihatdan samarali ekanligini 

ko‘rsatadi. 

XULOSA 

Mazkur tadqiqot yuqori sinf o‘quvchilarida yozuv kompetensiyasini 

takomillashtirishning amaliy-uslubiy asoslarini o‘rganishga qaratildi. Tadqiqot natijalari shuni 

ko‘rsatdiki, yozuvni o‘qitishda jarayonli yondashuvdan foydalanish o‘quvchilarning yozma 

nutqini rivojlantirishda samarali vosita hisoblanadi. 

Xususan, yozuv jarayonining bosqichma-bosqich tashkil etilishi o‘quvchilarning fikrni 

mantiqan ifodalash, matn tuzilishini to‘g‘ri tashkil etish hamda grammatik jihatdan to‘g‘ri 

yozish ko‘nikmalarini sezilarli darajada yaxshilaydi. Shuningdek, qayta ko‘rib chiqish va 

tahrirlash bosqichlari o‘quvchilarda o‘z-o‘zini nazorat qilish va mustaqil ishlash ko‘nikmalarini 

shakllantiradi. 

Tadqiqot natijalari asosida yozuv kompetensiyasini rivojlantirishda jarayonli 

yondashuvni keng qo‘llash maqsadga muvofiq ekanligi aniqlandi. Ushbu yondashuv 

o‘quvchilarning nafaqat yozuv sifati, balki ularning ijodiy va tanqidiy fikrlash qobiliyatlarini 

ham rivojlantirishga xizmat qiladi. 

